
Дөньяда иң-иң матур ил, 
Ул - минем туган илем. 
Дөньяда иң-иң матур тел 
Ул-минем туган телем. 
Иң изге хисләремне мин 
Туган телдә аңлатам. 
Шуңа күрә туган телне 
Хөрмәтлим мин, яратам.
Үземнең язма эшемне Энҗе апа Мөэминованың "Туган телем" шигыре белән юкка гына башламадым. Әйе, бу шигьри юллар һәркемнең күңеленә көчле тәэсир итәдер. Ни өчен дигәндә шигырь күңелне уята һәм уйланырга мәҗбүр буласың...
Мин шушы фәнни дөньяда чын татар баласы булып яшәвем, яшьнәвем белән бик тә бәхетлемен.
Минемчә, безнең телебез ул кешелек дөньсының бик тылсымлы көчедер... Чыннан да шулайдыр, чөнки борын-борын заманнардан ук бик күп акыл ияләре, укымышлылар, иҗат кешеләре бу көчнең зурлыгына, бөеклегенә һәм нәфислегенә сокланганнар.
Безнең халкыбыз, татар халкы, телебез аша чын йөрәктән чыккан матур хисләрен дә, күңел түрендә яткан тирән кичерешләрен дә, киң хыялын да гәүдәләнә торган изге теләкләрен дә белдерә.
Телебез ярдәмендә бер-беребез белән аралашабыз һәм фикер алышабыз. Ул халкыбызның бөтен тормышы белән аерылгысыз рәвештә бәйләнгән.
Бөек телебездә халкыбызның рухы да, табигате дә, тормыш-көнкүреше дә чагыла. Бөек шагыйребез Габдулла Тукай сүзләре белән әйтсәк:

И туган тел, и матур тел, 
Әткәм-әнкәмнең теле! 
Дөньяда күп нәрсә белдем 
Син туган тел аркылы.
Фән, культура үсә, алга китә, менә шушы чорда кеше акылы атом серләрен үзләштергән чорда, телнең җәмгыятьтә тоткан роле тагын да үсә һәм киңәя бара.
Мәктәптә уку дәверендә мин бер нәрсәне ачык аңладым: телебез, тарихи күренеш буларак, гасырлар буе яшәп килә, бик төрле үзгәрешләргә дучар була. Монда бөтенесе дә закончалыклы. Барлык төгәл фәннәр кебек үк, телебезнең дә үз законнары бар икән. Телдә төрледән - төрле үзгәрешләр барса да, аның системалы булуы, бөтенлеге югалмый икән.
Безгә кадәр яшәгән буыннар, безнең әби - бабаларыбыз, җир йөзендәге барлык башка байлыклар белән беррәттән, безгә, яшьләргә, олы тел хәзинәсен мирас итеп калдырганнар.
Чыннан да, туган телемнең искиткеч тел икәнлеген мин инде сабый чагымнан ук ишетеп үскәнмен:
... Ин элек бу тел белән әнкәм бишектә көйләгән, 
Аннары төннәр буе әбкәм хикәят сөйләгән...
Ирексездән һәм кабаттан күңелемә мәшһүр Тукаебызның "Туган тел" шигыре килә. Чөнки бу юллар үзләренең үзләре көйгә салынырга тора һәм колакларыбызны иркәли.
Әйе, әйе, мин үз телемдә шушы бишек җырларын тыңлап үскән баламын. Әнием минем өчен бишек җырларын җырларга беркайчан да иренмәде. Матур - матур әкиятләр мине бала чагымда озата бардылар һәм туган телемә карата мәхәббәт хисләре уятырга ярдәм иттеләр.
Һәр буын тел хәзинәсенә үз өлешебезне өсти килгән. Ә чал тарихыбыз исә аны һаман эшкәртеп һәм шомартып, безнең заманга китереп җиткергән.
Алда әйтелгәннәргә көч биреп, түбәндәгеләргә тукталасым килә. Телебезнең иҗатчысы - безнең халкыбыз. Татар халкының бөек шагыйре Г.Тукай, чын халык телен, чын халык рухын тик гасырлар буе үсеп, камилләшеп килгән халык иҗаты әсәрләреннән генә белеп була дип, бик дөрес әйткән.
Шуңа да, бөек Тукаебызның һәрбер иҗат җимеше күңелебезгә бик, бик якын. Ни өчен якын?! Чөнки телебезнең тәэсир итү көче шунда: ул безнең аналарыбызга, хис-тойгыларыбызга, эчке кичерешләребезгә тирән йогынты ясый. Үз телендә әкиятләр тыңлап, яхшыны-яманнан аерырга кирәклеген сизеп, аңлап үскән бала, минемчә, начарлыклар кыла алмыйдыр. Телебезнең матурлыгын да, бөеклеген дә яши-яши аңлыйсың икән...
Хәзерге заман кешесе үз туган телен белү белән генә чикләнмәскә тиеш. Миндә бик теләп рус телен, инглиз телен үзләштерәм. Ә бу телләрне яхшы үзләштерү өчен төп шарт: үз телемне яхшы белү.
Шуңа да саф татар телендә сөйләшергә омтылам, башка тел сүзләрен катнаштырмыйча сөйләү, минем фикеремчә, телне ярату ул, хөрмәт итү ул.
Язмышымны да киләчәктә үз телемнең тарихын, байлыгын тирәнрәк үзләштерү белән бәйләргә исәплим.
Туган телем!.. Синең матурлыгың, синең газизлегең, синең кирәклегең турында кемнәр генә нинди матур сүзләр әйтмәгән! Сөекле Тукаебызның "Туган тел"е татарларның Гимнына әверелде. Җиде миллионлы татар җырлый аны. Тел турында кайгырып, хафаланып, күпме язмалар чыга. Әмирхан ага Еники, Гомәр ага Бәширов, Мөхәммәт ага Мәһдиев, Сибгат ага Хәким һәм башка әдипләребезнең язмаларын укыганым бар. Уйланырлык фикерләр күп аларда. Соңгы чорда "Мәдәни җомга" газетасы "И туган тел" дигән махсус кушымта чыгара. Яратып һәм кызыксынып укыйм мин аны. Шагыйрь Разил Вәлиевнең "Туган телдә дәшсәм генә..." шигырен яттан да өйрәндем. Ничек матур итеп әйтә шагыйрь:
Туган телдә җырлый чишмә. 
Туган телдә шаулый таллар. 
Туган телдә дәшсәм генә, 
Туган җирем мине аңлар.
Шагыйрь Зөлфәт абыйның да туган тел турында язган шигырьләрен кат-кат укыйм мин.
Тел ачылгач әйтә алсаң: "Әни!"- дип,
Тел ачылгач әйтә алсаң: "Әти!"-дип,
Күзләреңә яшьләр тыгылмас, 
Туган телең әле бу булмас. 
Соң минутта әйтә алсаң: "Әни!"-дип.
Соң минутта әйтә алсаң: "Әти!"- дип,
Күзләреңә яшьләр тыгылыр, 
Туган телең әнә шул булыр...
Харрас Әюповның "Көй эзләү" поэмасын укып карагыз әле. Ул - югала язган телебез һәм моңыбыз, көебез турында. Безнең өчен гыйбрәтле юллар бар.
Табулары көйне һәй озактыр,
Югалтулар гына тиз аңа:
Бер бозык кыл көйне генә түгел,
Язмышларны, илне боза ла!
Тел һәм моң - күңелебез көзгесе ул. Теле һәм моңы белән бергә баланың күңелен дә бозарга, ямьсезләргә ярамый. Гомумән, Харрас абыйның милләт язмышы, тел, гореф-гадәтләрнең яшәеше турында уйланырлык поэма һәм шигырьләрен яратып укыйм мин.
Безнең туган телебез - матур-матур романнар иҗат итәргә киң мөмкинлекләре булган стилистик яктан бай тел. Үз телеңне белмәү-чын мәгьнәсендә маңкортлык, бай культура мирасын аңлаудан читләшү, тормыштан төшеп калу дигән сүз. Туган тел туган җир кебек кадерле һәм газиз. Чөнки ул - кеше күңелендә иң нечкә мөкатдәс хисләр, иң күркәм сыйфатлар тәрбияләүнең иң куәтле чарасы. Ул - әби-бабай, әткәй-әнкәй теле, дөньяга күзең ачылырга, әйләнә-тирәне танып белергә, чиксез матурлыкларны аңларга-тоярга ярдәм итә торган тел. Үз телеңне белмәү, аны санламау - кимчелек кенә түгел, зур мәхрүмлек тә. Күз алдына китерик: үзенең туган татар телен белмәгән кеше бөек Тукай, герой- шагыйрь Муса Җәлил, классик язучы Г. Ибраһимов әсәрләрен оригиналда уку бәхетеннән мәхрүм. Үзгәртеп кору җилләре исә башланганчы, "татар теле авыл башыннан чыкканчы гына кирәк" кебек сүзләрне ишетеп үсте бер буын яшьләр.
Ата-бабарыбызның дан һәм намус варислары булган яшьләрдә Туган телгә кимсетеп карауны тиз көннәрдә бетерәсе иде. Моның өчен Татарстан хөкүмәте дә көч куя. Бу өлкәдә кыю адымнар ясала. "Мин - татар!" дигән горур сүзләр еш яңгырый. Республикабызда татар мәктәпләренең саны, рус мәктәпләрендә татар телен өйрәнү дәресләре, рус мәктәпләрендә татар класслары саны арта. Ана телен һәм әдәбиятын тирәнтен өйрәнү мәктәпләре яки класслары ачыла. Аларны кадрлар белән тәэмин итү өчен күп кенә югары уку йортларында татар теле факультетлары, бүлекләре, группалары ачыла. Гимназия, лицейлары саны артканнан - арта бара. Аларда ислам дине укытыла, гарәп, латин теле өйрәтелә, татар милләтенең тарихын, мәдәниятен укытуга зур игьтибар бирелә. Аларда уку татарча алып барыла. Югарыда саналганнарга нигезләнеп, татар теленең кулланышы киңәюен күрәбез. Урта мәктәпне тәмамлаган укучыларның имтиханнарны югары уку йортларында үз ана телендә тапшырулары, иншалары рус телендә түгел, татар телендә язучылары да шул турыда сөйли.
Халык югары тел культурасына ия булуны элек-электән үк кешенең иң күркәм рухи - әхлакый сыйфатларының берсе итеп санаган. Фольклор әсәрләрендә: мәкаль-әйтемнәрдә, әкият, гыйбрәтле хикәя һәм мәзәкләрдә тел (сүз) кешене тану, аны сыйфатлау һәм бәяләү җәһәтеннән төп үлчәмнәрнең берсе итеп алына: "Суны таяк белән, кешене тел белән үлчиләр", "Кешенең акылы сүзеннән, асылы эшеннән беленә ", " Инсафлының теле саф", "Күңеле бушның теле буш ", "Теле бозыкның күңеле бозык","Акылы кыскасының теле озын" һ.6. бу уңайдан шагыйрь Гамил Афзал сүзләре гыйбрәтле:
Үткер сүз, тапкыр сүз - уй бинасы.
Тәмле сүз, татлы сүз - ил йоласы.
Тыңлап кына торса ни буласы.
Фикерсез озын сүз - тел зинасы.
Язмамны Нур Әхмәдиевнең "Татар теле" шигереннән өзек китереп тәмамлыйсым килә.
...Һәр халыкның теле бер генә ич,
Телсез калса, татар кем булыр?
Бу хурлыкка түзми, көпә - көндез 
Зәңгәр күктән йолдыз егылыр... 
Дөрестән дә, горурланып кабатлый алам: "Теле барның иле бар".
Татар телем, яраткан халкым яшәгәндә алдагы көннәрдә дә, һичшиксез, яшәр, үсәр һәм яшьнәр!

